
Dª.  YOLANDA  AGUIAR  CASTRO,  CONCELLEIRA-SECRETARIA  DA  XUNTA  DE
GOBERNO LOCAL DO CONCELLO DE VIGO

C E R T I F I C O:  Que a Xunta de Goberno Local, na  sesión ordinaria do 22 de
novembro de 2019, adoptou o seguinte acordo:

5.- PRÓRROGA DO  CONVENIO  PARA A RECOLLIDA DE  ANIMAIS  SOLTOS  E
ATENCIÓN DO CENTRO DE RECOLLIDA OU REFUXIO DE ANIMAIS DE A MADROA.
EXPTE. 12121/306.
Visto o informe de fiscalización do 12/11/19, dáse conta do informe-proposta do 30/10/19,
asinado polo técnico de Admón. Xeral, o xefe de Medio Ambiente, Sanidade e Consumo,
a concelleira-delegada de Medio Ambiente e Vida Saudable e o concelleiro da Área de
Orzamentos e Facenda, que di o seguinte:

Don Vicente Viso Vega, provisto do DNI 36.033.489-X, actuando en calidade de presidente da
Asociación  Protectora  de  Animais  e  Prantas  de  Vigo,  inscrita  no  Rexistro  Administrativo  de
Asociacións  co número 1966/000058-1 (PO),  CIF nº  G-36.638.955,  en virtude das atribucións
conferidas no artigo 30.2. dos seus Estatutos, presentou no Rexistro do Concello de Vigo (DOC.
nº 190163490), solicitude de prórroga do vixente “convenio de colaboración entre o Concello de
Vigo e a Asociación Protectora de Animais e Prantas de Vigo para a recollida de animais soltos e
a atención do centro de recollida ou refuxio de animais”,

Para a resolución da seguinte petición considéranse relevantes os seguintes

I.- ANTECEDENTES/FEITOS

I.1.- A Xunta de Goberno Local en sesión ordinaria do 3 de febreiro de 2017, aprobou o “Convenio
de Colaboración entre o Concello de Vigo e a Asociación Protectora de Animais de Vigo para a
recollida de animais soltos e a atención do refuxio de animais de A Madroa (expte. 12121/306)”.

I.2.- O convenio formalizouse en documento administrativo en data do 24 de febreiro de 2017 e
entrou en vigor o 1 de marzo de 2017.

I.3.- Dito convenio ten por finalidade a prestación dos servizos necesarios por parte da Asociación
Protectora de Animais e Prantas de Vigo (en adiante, APAPV), para a recollida, albergue, custodia,
coidado e alimentación de animais –cans e gatos- abandonados,  vagabundos,  confiscados ou
retirados pola autoridade competente que se alberguen nas instalacións municipais do monte de A
Madroa,  coidando  as  instalacións  e  especialmente  os  aspectos  hixiénico-sanitarios  destas,
sempre baixo a supervisión dos técnicos municipais e da concellería-delegada competente.

O Concello achega a referida asociación unha cantidade anual de 96.000 euros (noventa e seis
mil euros) en virtude do disposto no referido convenio.

I.4.- A cláusula segunda do convenio establece que “O prazo de vixencia deste convenio será de
tres (3)  anos,  sendo prorrogable polo período máximo de un (1)  ano,  por acordo expreso do

órgano municipal  competente para a súa aprobación,  trala conformidade da APAPV,  e ditado
cunha antelación mínima de, alomenos, tres meses á data de expiración do convenio. O convenio
entrará en vigor o día un de marzo do ano dous mil dezasete”.

O convenio asinouse en data do 24/02/2017 e entrou en vigor o 1/03/2017, tendo vixencia ata o
día 29/02/2020, e existindo a posibilidade da súa prorroga por un ano máis, é dicir, do 1/03/2020
ata o 28/02/2021. 

I.5.- A APAPV cumpriu de forma axeitada coas obrigas establecidas no convenio durante o período
que levamos de vixencia deste, sen ningún tipo de incumprimentos nin incidencias significativas
polo que non se observa impedimento neste sentido para a prórroga do convenio por un ano máis.

O Departamento  de  Medio  Ambiente  segue  sen dispor  de  persoal  para  atender  o  centro  de
recollida ou refuxio de animais de a Madroa, nin das demais accións que ven desenvolvemento a
APAPV en virtude do vixente convenio, polo que segue sendo preciso a colaboración externa.

II.- FUNDAMENTOS XURÍDICOS

II.1. Competencia municipal na materia obxecto do convenio: xustificación.

A actuación municipal nesta materia viría expresamente amparada polo disposto nos Artigos 2.1 e
25 da Lei 7/85,  do 2 de abril, Reguladora das Bases do Réxime Local (en adiante, LRBRL), en
relación co artigo 22 da Lei 4/2017, do 3 de outubro, de protección e benestar dos animais de
compañía en Galicia, o cal establece como obriga municipal a recollida e acollemento dos animais
vagabundos  e  extraviados  nos  seguintes  termos  «1.-  Os  concellos  recollerán  os  animais
domésticos vagabundos e extraviados que deambulen polo seu termo municipal e albergaranos
en  centros  de  recollida  de  animais  abandonados  inscritos  no  Rexistro  Galego  de  Núcleos
Zoolóxicos  ata  que  sexan  retirados  polos  seus  propietarios  ou  propietarias,  sexan  acollidos
temporalmente ou adoptados, ou ben se lles dea outro destino autorizado segundo os supostos
establecidos nesta lei». Asemade, o apartado primeiro do artigo 6 do mesmo texto legal preceptúa
que  atribúese  ás  persoas  titulares  das  alcaldías  dos  concellos  de  Galicia  a  responsabilidade
superior na defensa e protección dos animais incluídos no ámbito de aplicación da devandita lei
en cadanseu termo municipal.

A formalización desta clase específica de convenios e a prórroga dos mesmos conta co respaldo
legal explícito na Lei 40/2015, do 1 de outubro, do Réxime Xurídico do Sector Público, a cal inclúe
no Capítulo VI do seu Título Preeliminar (artigos 47 a 53) unha regulación pormenorizada dos
convenios, abordando a súa definición, a tipoloxía, os requisitos de validez, o contido mínimo de
que deben dispoñer, a duración, a extinción e os efectos da resolución.

Polo que se refire a normativa sectorial aplicable, o artigo 12.1 da entón vixente Lei 1/1993, do 13
de abril, de protección de animais domésticos e salvaxes en catividade --de aplicación ao caso
que nos ocupa de conformidade co apartado segundo da disposición transitoria cuarta da Lei
4/2017, do 3 de outubro, de protección e benestar dos animais de compañía en Galicia--  facultaba
ás  administracións  locais  para  concertar  convenios  de  colaboración  ou  cooperación  coas
asociacións  protectoras de animais,  por un período mínimo de tres anos,  prorrogables.  Neste
mesmo senso se regula a materia na vixente Lei 4/2017, a cal recolle a devandita facultade no
artigo 22.2 ao manifestar que « Os concellos poderán prestar o servizo de recollida e acollemento
por si  mesmos ou asociados,  en réxime de xestión directa ou indirecta.  Así  mesmo, poderán

subscribir  convenios  de  colaboración  nesta  materia  con  outras  administracións  públicas  e
entidades, como as asociacións de protección e defensa dos animais». 

II.2.- Prórroga do convenio.

II.2.1.- Con carácter xeral para todos os convenios, o apartado segundo do artigo 49.h) da  Lei
40/2015, do 1 de outubro, do Réxime Xurídico do Sector Público, de carácter básico, recolle a
posibilidade legal de prórroga dos mesmos. Dita posibilidade de prórroga tamén se recolle na
norma sectorial aplicable -artigo 12 da citada Lei 1/1993, de 13 de abril, de protección de animais
domésticos e salvaxes en catividade- e na cláusula segunda do convenio que nos ocupa.

II.2.2.-  Nos  antecedentes  deste  informe  queda  xustificado  o  interese  público,  conveniencia  e
oportunidade da prórroga do convenio tendo en consideración a insuficiencia de medios humanos
municipais para atender o refuxio e demais accións que ven desenvolvendo a APAPV segundo o
convenio, como a correcta xestión que dita asociación ben desenvolvendo no refuxio de animais.

II.2.3.- A prórroga que aquí se propón realizaríase nas mesmas condicións inicialmente convidas
entre as partes, sen variación ningunha respecto das cláusulas estipuladas no convenio orixinal
subscrito  o  24  de  febreiro  de  2017,  que  non  foi  obxecto  de  modificación  desde  a  súa
formalización.

II.3.-  Antes  da  súa  aprobación  polo  órgano  competente,  deberá  recabarse  e  achegarse  ó
expediente o preceptivo informe de fiscalización da Intervención xeral municipal, como resulta do
artigo 214 do Rdl 2/2004, de 5 de marzo, polo que se aproba o texto refundido da Lei reguladora
das facendas locais, xustificando a existencia de crédito adecuado e suficiente para facer fronte ó
custo representado pola prórroga.

II.4.- A competencia para aprobar a prórroga deste convenio correspóndelle á Xunta de Goberno
Local ao abeiro do establecido no artigo 127 da LRBRL.

III.- Proposta de acordo.

Visto o que antecede e a normativa aplicable propónse á XGL, logo do informe da Intervención
xeral municipal, a adopción do seguinte,

«ACORDO

PRIMEIRO.- Prorrogar de forma expresa por un período dun (1) ano, desde o 01.03.2020 e ata o
28.02.2021, o “Convenio de colaboración entre o Concello de Vigo e a Asociación Protectora de
Animais e Prantas de Vigo para a recollida de animais soltos e atención do centro de recollida ou
refuxio de animais (expte.  12121/306)”,  aprobado pola Xunta de Goberno Local  en sesión do
03.02.2017, asinado polas partes o 24.02.2017 e con vixencia dende o 01.03.2017, en virtude dos
fundamentos de feito e dereito invocados na parte expositiva deste acordo.

SEGUNDO.- Autorizar o gasto por importe de 96.000 euros para ano de prórroga do contrato,
período 1 de marzo de 2020 ata o 28 de febreiro de 2021, correspondendo 80.000 euros para o
ano  2020  e  16.000  euros  para  o  ano  2021;  pagadoiros  a  razón  de  8000  euros  mensuais,
subordinado á existencia do crédito que para cada exercicio autoricen os respectivos orzamentos
ao abeiro do establecido no artigo 174 do Rdl 2/2004, de 5 de marzo, polo que se aproba o texto

refundido da Lei reguladora das facendas locais, con cargo á partida orzamentaria 1721.227.99.04
(“Convenio Sociedade Protectora de animais”) 

TERCEIRO.- Notificar o presente acordo á Asociación Protectora de Animais e Prantas de Vigo,
informándolle que contra o mesmo, que pon fin á vía administrativa, poderá interpoñerse o recurso
potestativo de reposición ante o mesmo órgano que o ditou no prazo dun mes a contar dende o
día seguinte ao da súa notificación, ao abeiro do establecido nos artigos 123 e 124 da vixente Lei
39/2015, de 1 de outubro, do Procedemento administrativo común das Administración Públicas ou
ben  directamente  o  recurso  contencioso-administrativo  ante  a  Xurisdición  Contencioso-
Administrativo de Vigo, no prazo de dous meses, consonte ao disposto nos artigos 46-1) e 4) da
Lei 29/1998,  de 13 de xuño da Xurisdición Contencioso-Administrativa,  ou calquera outro que
estime procedente interpoñer e sexa conforme a dereito.

No caso de interpoñer o recurso potestativo de reposición, deberase resolver e notificar no prazo
dun mes segundo establece o artigo 124-2) da devandita Lei 39/2015, entendéndose desestimado
o dito recurso polo transcurso de dito prazo sen resolución expresa notificada, de conformidade co
establecido  no artigo 24-1)  da Lei  39/2015,  podendo entón os  interesados interpoñer  recurso
contencioso-administrativo no prazo de seis meses contados dende o día seguinte daquel no que
deba  entenderse  presuntamente  desestimado  o  recurso  de  reposición  interposto,  consonte  ó
establecido  nos  artigos  46-1)  e  4)  da  Lei  29/1998,  Reguladora  da  Xurisdición  Contencioso-
Administrativa.

CUARTO.-  Dar  publicidade  ao  presente  acordo  mediante  a  súa  publicación  no  Portal  de
Transparencia,  nos  termos  sinalados  na  Lei  19/2013,  do  9  de  decembro,  de  Transparencia,
Acceso á Información e Bo Goberno».

Con todo, a XGL decidirá, co seu superior criterio, o que estime procedente.

Acordo
A Xunta de Goberno local aproba a proposta contida no precedente informe.

E para que así  conste e produza os seus efectos, emito  a presente certificación coa
salvedade  do  artigo  206  do  Regulamento  de  organización,  funcionamento  e  réxime
xurídico das entidades locais, de orde do Excmo. Alcalde, en Vigo na data da sinatura
dixital.

CCA/me.

V. e  Pr.

O ALCALDE, 
Abel Caballero Álvarez.

